
Inatsisartut Suleriaasianni § 37 naapertorlugu Naalakkersuisunut apeqqutit imaattut matumuuna 

saqqummiuppakka: 

 

Naalakkersuisunut apeqqutit: 

 

1. Peqqissutsimut sillimmasiinerit sulisitsisunit akilerneqartartut pillugit akileraartarnikkut 

malittarisassat atuuttut qanoq ippat? 

 

2. Qanormita akeqassava peqqissutsimut sillimmasiinerit sulisitsisunit akilerneqartartut 

akileraarutaarutsinneqartuugaluarpata? 

 

3. Naalakkersuisut eqqarsaatigisinnaanerlugu inuinnartut peqqissutsimut sillimmasiinerit 

akileraartarnikkut ilanngaatigineqarsinnaanngortinnissaat? 

 

4. Naalakkersuisut qanormita akeqartussatut taggissagaluarpaat inuinnartut peqqissutsimut 

sillimmasiinerit ilanngaatigineqarsinnaanngussagaluarpata? 

 

5. Peqqissutsinut sillimmasiinernut tunngasunik allanik Naalakkersuisut paasissutissiisinnaanerlutik?  

(Inatsisartunut ilaasortaq Randi Vestergaard Evaldsen, Demokraatit) 

 

Tunngavilersuut 

Tamatta nalunngilarput Peqqinnissaqarfiup kiffaartuussinerisa ilaannut sivisungaatsiartumik 

utaqqeqqaartoqarrtariaqartartoq. Tamatuma kingunerisarpaa innuttaasup passunneqartariaqartup 

pisariaqanngitsumik sivisuallaamik sulinngiffeqartariaqartarnera aamma minnerunngitsumik innuttaasup 

anniaateqarluni assigisaannilluunniit atungarliuuteqarluni sivisuallaamik  utaqqisariaqartarnera. 

 

Inuinnaat peqqissutsikkut sillimmasiisarnerat atorlugu nunani allani napparsimavimmi namminersortumi 

suliaritinnerit ilaannut aningaasatuutit akilerneqarsinnaasarput. Tamanna arlalinnik 

iluaqutissartaqartarpoq.  

 

Napparsimasumut kingunerisarpaa sukkanerusumik passunneqarsinnaanngortarneq. Napparsimasumut 

inuiaqatigiinnullu kingunerisarpaa napparsimasup sukkanerusumik sulileqqissinnaasarnera taamaasillunilu 

sukkanerusumik inuiaqatigiinnut pilersueqataalersinnaasarnera. Inuiaqatigiinnut kingunerisarpaa, utaqqisut 

allattorsimaffianniittut ikiliallattarneri taamaasillunilu allat napparsimasut  passunneqarnissaminnut 

utaqqisarnerat sivikinnerulertarpoq.  

 

Kissaatigaara apeqqutima ullut piffissarititaasut qulit iluani akineqassasut.  

 

 


